
NOTA 

minn: Segretarjat Ġenerali tal-Kunsill 

lil: Kumitat tar-Rappreżentanti Permanenti/Kunsill 

Nru dok. Cion: 12071/26 

Suġġett: Proposta għal Regolament tal-Parlament Ewropew u tal-Kunsill li jemenda 
r-Regolament (UE) 2019/943, fir-rigward tal-kontijiet tal-elettriku li jibqgħu 
validi fil-futur fl-Unjoni, permezz tat-tnaqqis tal-kostijiet tas-sistema u t-
trawwim tal-elettrifikazzjoni u tad-diġitalizzazzjoni 

- Dibattitu ta' orjentazzjoni 
 

 

Bil-ħsieb tal-Kunsill Trasport, Telekomunikazzjoni u Enerġija tad-29 ta' Ottubru 2026, id-

delegazzjonijiet isibu fl-Anness in-nota ta' informazzjoni mill-Presidenza dwar il-proposta 

imsemmija hawn fuq. 

ANNESS 

DIBATTITU TA' ORJENTAZZJONI DWAR IL-PROPOSTA DWAR IT-TARIFFI TAN-

NETWORK 

Il-konklużjonijiet tal-Kunsill Ewropew tad-19 ta' Marzu 2026 appellaw lill-Kummissjoni 

tippreżenta b'mod urġenti miżuri mmirati għall-komponenti kollha tal-prezzijiet tal-elettriku1. Fost 

il-miżuri ta' rispons imressqa mill-Kummissjoni hemm il-proposta għal Regolament dwar it-Tariffi 

tan-Network2. 

Il-proposta dwar it-Tariffi tan-Network għandha l-għan li tikkomplementa l-Pakkett dwar il-Grilji 

billi ssaħħaħ id-disinn tat-tariffi tan-network biex tinċentiva aħjar l-użu kosteffiċjenti tal-

infrastruttura tal-grilja. Barra minn hekk, tinkludi miżuri li jappoġġaw il-grilji intelliġenti, l-arloġġi 

intelliġenti, l-iskambju tad-data tal-grilja, il-prijoritizzazzjoni tal-konnessjoni mal-grilja u t-

tassazzjoni fuq l-elettriku. Kull waħda minn dawn il-miżuri hija mistennija twassal titjib fl-

effiċjenza u ffrankar tal-kostijiet għaċ-ċittadini u n-negozji Ewropej. 

Mill-pubblikazzjoni tal-proposta dwar it-Tariffa tan-Network, il-Presidenza mexxiet 'il quddiem 

eżami bir-reqqa tal-proposta fil-Grupp ta' Ħidma dwar l-Enerġija. Il-Presidenza ħejjiet żewġ testi ta' 

kompromess riveduti bbażati fuq il-kummenti li waslu mingħand l-Istati Membri. Il-fehmiet tal-

Ministri qed jintalbu b'enfasi partikolari fuq il-kwistjonijiet tad-disinn tat-tariffi u t-tassazzjoni fuq 

l-elettriku. 

 

1. Disinn tat-Tariffi 

Objettiv primarju tal-proposta dwar it-Tariffi tan-Network huwa li jissaħħu l-prinċipji eżistenti tad-

disinn tat-tariffi, b'mod partikolari fir-rigward tal-implimentazzjoni ta' inċentivi ta' effiċjenza bħas-

sinjali tal-prezzijiet tal-lokalità u tal-ħin tal-użu fid-disinn tat-tariffi nazzjonali. 

Barra minn hekk, biex tipprovdi trasparenza mtejba dwar id-disinn tat-tariffi, u komparabbiltà 

mtejba madwar l-Istati Membri, il-Kummissjoni pproponiet struttura ta' tariffi komuni biex 

tarmonizza l-metodoloġija tat-tariffi. 

  

 

1 EUCO 1/26 
2 Doc. 12071/26 

Mistoqsija għall-ministri: 

Mistoqsija 1. Kif nistgħu ntejbu l-implimentazzjoni tal-prinċipji ta' disinn tat-tariffi favur is-

sistema, u niżguraw li dawn jiġu applikati b'mod trasparenti u konsistenti fl-Istati Membri 

kollha? 

 

2. Tassazzjoni fuq l-Elettriku 

Sabiex jiġi evitat l-hekk imsejjaħ "effett waterbed", fejn il-bidliet fil-politika tat-tassazzjoni jistgħu 

potenzjalment jikkumpensaw għal kwalunkwe gwadann fl-effiċjenza li jirriżulta minn disinn 

imtejjeb tat-tariffi tan-network, il-Kummissjoni pproponiet diversi miżuri ta' tassazzjoni anċillari: 

i) l-Istati Membri jadottaw qafas ta' tassazzjoni favur l-elettriku; 

ii) l-Istati Membri japplikaw dazji tas-sisa fuq l-elettriku li jkunu inqas minn jew ugwali 

għad-dazji tas-sisa fuq il-gass naturali; u 

iii) l-elettriku fornut lin-negozji intensivi fl-enerġija, kif definit fid-Direttiva dwar it-

Tassazzjoni fuq l-Enerġija, għandu jitqies konformi mal-kundizzjonijiet ambjentali 

rilevanti ta' dik id-Direttiva li jippermettu lil Stat Membru jintroduċi tnaqqis fir-rati jew 

dazji tas-sisa b'rata żero għal tali elettriku. 

Matul l-eżami tal-proposta leġiżlattiva fil-livell tekniku, ħafna Stati Membri esprimew, b'mod 

ġenerali, appoġġ għall-objettiv li tiġi inċentivata l-elettrifikazzjoni. Madankollu, fuq punt ta' 

prinċipju, ħafna Stati Membri indikaw li huma jqisu l-bażi legali tat-tassazzjoni skont l-

Artikolu 113 TFUE bħala l-bażi xierqa għal din id-dispożizzjoni, li tirrikjedi deċiżjoni unanima. 

Mistoqsija għall-ministri: 

Mistoqsija 2. Minħabba l-objettiv li tiġi inċentivata l-elettrifikazzjoni, il-Ministri huma mistiedna 

jagħtu fehmiet dwar l-elementi ta' tassazzjoni proposti f'din il-proposta leġiżlattiva. 

